
					A Pablo. Nunca deixes de iluminarnos con ese sorriso tan especial! 

					José Carlos Román

				

			

			
				
					A Lucía, a artífice de que hoxe me dedique ao que sempre soñei, grazas e que sigamos soñando xuntos. 

					David Lorenzo

				

			

		

	
		
			
				[image: ]
			

			
				[image: ]
			

			
				
					Ola!, chámome Roger dende o día en que a miña nai decidiu que ese era o nome que mellor lle ía á miña cara, sobre todo ás miñas orellas; aínda que todos me coñecen como o detective Roger dende o día en que resolvín o roubo da voz dun papagaio chamado Roxelio.

					Tras resolver aquel caso, pensei que o mellor sería facerme detective profesional. Para iso licencieime na Academia de Detectives Roedores de Southampton. Dende entón, son moitos os casos que resolvín, algún tan importante como o roubo dun colar de diamantes da mascota preferida da mesmísima raíña de Inglaterra, un estraño caso que quizais algún día vos conte, se me dan permiso os meus superiores…

					josÉ carlos romÁn | david lorenzo

				

			

			
				
					Roger 

					E O MISTERIO DA VOZ DO PAPAGAIO

					Nun recóndito recuncho da selva, todos os animais durmían profundamente,

					aínda que xa había un bo anaco que o sol brillaba no ceo.

				

			

		

	
		
			
				[image: ]
			

		

		
			
				[image: ]
			

			
				
					Mais esta silenciosa calma rematou pronto porque, de súpeto, todos acordaron sobresaltados ao escoitaren uns estraños xemidos.

					Sentado aos pés dunha árbore, o papagaio Roxelio non paraba de chorar.

					Cando os seus amigos lle preguntaron que acontecera, Roxelio contestoulles cunha nota.

					Os animais miraron uns para os outros estrañados, buscando o culpable deste misterioso misterio, ata que o oso formigueiro foi o primeiro en falar:

					–Como vexo que ninguén quere dicir quen foi, propoño chamar a Roger, o rato.

					–Si, si! Chamemos o detective! –berraron todos.

					E moito antes do que imaxinaban, por alí apareceu Roger, co seu chapeu e a súa lupa, disposto a descubrir quen lle roubara a voz ao papagaio.

					O primeiro que interrogou o rato detective foi o hipopótamo, que estaba a descansar nunha charca.

					–A ver, hipopótamo, cántame algo para que escoite a túa voz –dixo Roger.

					E o hipopótamo cantou tan forte que os espeluxou a todos co seu bramido.

					Ao outro lado da charca, Roger observou un elefante que lle pareceu algo sospeitoso, así que decidiu preguntarlle polo acontecido.

					E entón, con todos os seus folgos, berrou:

					–Ehhh, elefanteee...! Pódesme cantar un chisco?

					Pero ao ver o rato, o elefante asustouse tanto que soltou de golpe toda a auga que tragara e

					mollou de arriba abaixo a todos os que alí se achegaran.

					–Ben, a ver ti, preguiceiro, pódesme cantar algo? –dixo Roger.

					–De acordo, que queres que che...? Zzzzzzzz

					E antes de rematar a frase, quedou durmido.

					De súpeto, Roger observou alguén estraño.

					–Eh, un momento, mofeta. Que fas ti na selva? 

					–Que selva? 

					–Esta selva. 

					–Visitar a miña curmá. 

					–Que curmá? 

					–E logo ti non es detective? Deberías saber quen é a miña curmá. 

					–Veña, está ben, pois cántame algo… 

					A mofeta púxose tan nerviosa que, sen querer, escapoulle unha enorme ventosidade que provocou a rápida desbandada de todos os animais. 

					Na fuxida, Roger encontrouse cun curioso cartel colado nunha árbore e uns estraños obxectos pendurados das pólas. 

					Buscou e rebuscou ata que, detrás dun arbusto, atopou a peza que lle faltaba para encaixar aquel misterioso caso. 

					–Ahá! A ver, Roxelio, anótame neste papel que foi o que fixeches onte, desde que te erguiches ata que fuches durmir –díxolle Roger ao papagaio.

				

			

		

		
			
				[image: ]
			

			
				[image: ]
			

		

	
		
			
				[image: ]
			

			
				
					–Entón, Roxelio, estiveches toda a noite a cantar, non é? –preguntou Roger namentres o papagaio asentía coa cabeza–. Pois nese caso, amigos, todos a traballar, porque preciso que me traiades urxentemente todo isto: 

					auga quente, a monda relada dun limón maduro, xenxibre e un pouco de mel de cana.

					E con todo aquilo, Roger preparou unha estraña infusión que o papagaio Roxelio tomou nun santiamén, sen dar chío.

					Contan que despois de beber aquilo, Roxelio non só recuperou a voz, senón que se converteu no papagaio barítono máis famoso do planeta, e que comezou unha xira triunfal que o levaría a actuar polos mellores teatros do mundo. 

					E así foi como o caso do roubo da voz do papagaio se resolveu.

					Aínda que pola selva, desde aquela, Roxelio nunca máis volveu.

